
Сабийм мафIэ щилъагъукIэ, «си 
анэ и дыным хэлъащэрэт» жеIэ.

Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ

Маринэщ.

ПщIэ зыхуэтщI щIэ джы кIа кIуэхэ!
2020 гъэм фокIадэм и 1-м щIидзауэ йокIуэкI 2021 

гъэм и япэ илъэс ныкъуэм цIыхухэм яIэ рыхьэну га-
зетхэм, журналхэм Iэ тедзэныр. 

НЭХЪ фыдэзыхьэх, фIыуэ флъагъу къыдэ кIыгъуэ -
хэм Iэ щытевдзэ хъунущ  пощт зэпыщIэ ныгъэхэмкIэ 
къудамэ хэм, поч тамтхэм е pod piska.pochta.ru. сайтым.

Iэ зытевдза газетхэр, журналхэр и чэзум фи унэхэм 
ныфхуэтхьыну е пощт къудамэхэм (фэ фы щы хуейм 
деж) щы вэттыжыну  къалэн зы щыдощIыж.

КъыдэкIыгъуэхэм Iэ тедзэным теухуа фи уп щIэхэм 
жэуап къратыжынущ пощт зэпы щIэныгъэ хэмкIэ 
 къудамэхэм я лэ жьакIуэхэм. 

Iэ тедзэным феужьэ рэкIыну, а Iуэхур иужь дыдэ ма-
хуэхэм нэвмы гъэ сыну фы къыхудо джэ.

«Адыгэ псалъэр» зыIэ рыхьэну хуейхэм хъыбар фы-
догъащIэ: мази 6-м ди газетым и уасэр сом 728-рэ 
кIэпIейкIэ 76-рэщ

Ди индексыр П 5894.
КъБР-м пощт

зэпыщIэны гъэхэмкIэ и федеральнэ управленэ.

Дыгъэгъазэм и 15,
гъубж

Шейм и дунейпсо махуэщ
УФ-м и Дзэ-хьэрш къа-

рухэм я Радиотехникэ дзэ-
хэр къыщызэрагъэпэща 
ма хуэщ

Зи къалэн зыгъэзащIэу 
хэкIуэда журналистхэм я 
фэеплъ махуэщ

1699 гъэм Урысейр Юлиан 
махуэгъэпсым хуэкIуащ. 

1749 гъэм Тэн Iус Ростов 
къалэм япэ псэупIэхэр ухуэн 
щыщIадзащ ягъэтIылъащ.

1762 гъэм Урысейм и па-
щтыхь гуащэ Екатеринэ 
ЕтIуа нэм унафэ къыдигъэ-
кIащ къэралым цIыху мащIэ 
дыдэ фIэкIа зэрымыс и 
щIыналъэхэм хамэ хэкухэм 
щыщхэр къитIысхьэну хуит 
щIыным теухуауэ.

1905 гъэм Санкт-Петер-
бург «Пушкиным и унэр» - 
РАН-м урыс литературэмкIэ 
и институтым и Литературнэ 
музейр - къыщызэIуахащ.

1917 гъэм Дзэ Плъыжьым 
и япэ нагъыщэр - Вагъуэ 
Плъыжьыр - къащтащ.

1921 гъэм РСФСР-м и 
ВЦИК-м и деж Къэбэрдей 
автоном областым и лIыкIуэ 
щыIэныр хабзэу ягъэуващ.

1966 гъэм къызэIуахащ 
Сатурным и Янус спутни-
кыр. 

УФ-м ФедерацэмкIэ и Советым Къэ-
бэрдей-Балъкъэр Республикэм и цIэкIэ 
сенатору щыIэ, ди щIыналъэм и Прези-
дент къулыкъур зэманкIэ езыхьэкIа, 
зэфIих псапащIэ IуэхуфIхэмкIэ цIэ-
рыIуэ ди хэкуэгъу Къанокъуэ Арсен 
гъэмахуэ кIуам къыхилъхьауэ щытащ 
«Start Up 5642» проектыр. Псапэ щIэ-
ныр зи лъабжьэ а зэпеуэм и мурад нэ-
хъыщхьэр коронавирус уз зэрыцIалэ 
лIэужьыгъуэщIэм, дэнэкIи хуэдэу, ди 
щIыпIэри зэрызэщIищтам къыхэкIыу, 
щIыналъэ экономикэмрэ социальнэ 
 гъащIэмрэ щыщыIэ хъуа хэщIыны-
гъэхэр зэрыхъукIэ гъэзэкIуэжынырщ, 
жылагъуэм и сэбэпынагъ зыхэлъ Iуэху-
гъуэхэм бизнесым зыщегъэужьы -
нырщ. 

БАДЗЭУЭГЪУЭ мазэм къыщыщIэдзауэ 
жэпуэгъуэ мазэм и кIэхэм нэс къызэ-
щIиубыдэу екIуэкIа а зэпеуэм и утыку 
 кърахьащ щIыпIэ экономикэм зегъэу-
жьыным хуэунэтIа проект куэд. Абыхэм 
гупсэхуу хэплъащ Къанокъуэ Арсен зи па-
шэ эксперт гуп щхьэхуэ икIи лэжьыгъэ нэ-
хъыфIхэр къыхагъэбелджылыкIащ, лIэу-
жьыгъуищу зэщхьэщыхауэ ягъэува гран-
тхэр зыхуагъэфэщахэри наIуэ къащIащ. 

«Start UP 5642» проект зэпеуэм къри-
кIуахэр мы махуэхэм хэIущIыIу щащIащ 
Налшык дэт «Синдика» интур-хьэщIэщым 
конференцхэр щекIуэкI хабзэу хэт пэ-
шышхуэм. Абы ирагъэблэгъащ зэпеуэм 
къыхэжаныкIа ди хэкуэгъу 20. Онлайн 
щытыкIэм иту зэхуэсым хэлэ жьы хьащ 
Къанокъуэ Арсен. Зэпеуэм зи проектхэр 
нэхъыфIу къыщалъытахэм хуа гъэфэща 
саугъэтхэм щыхьэт техъуэ тхылъхэр абы и 
дэIэпыкъуэгъуу щIыпIэм щиIэхэм Iэра-
гъэхьэжащ Къанокъуэм и цIэкIэ. Апхуэдэ 
щIыкIэм тету зэхуэсым щагъэлъэпIахэм 
ящыщу цIыхуи 6-м иратащ сом мелуан 
зырыз, цIыхуи 4-м - сом мин 500 зырыз, 
цIыхуи 10-м - сом мин 250-рэ зырыз. 
Къэбэрдей-Балъкъэрым хьэрычэтыщIэ 
Iэ натIэ мыиным зыщегъэужьыным пса-
пащIэ хьэлъхьэныгъэу а зы Iуэхугъуэр и 
 лъабжьэу халъхьар псори зэхэту мэхъу 
сом мелуани 105-рэ. Проект зэпеуэм щы-
текIуахэм ящыщу цIыхуитIым ахъшэр 
 къаIэрыхьакIэщ. Адрейхэми грантыр 

къы хахыфынущ дыгъэгъазэ мазэм и 
кIуэцI кIэ. 

Къанокъуэм къызэрыхигъэщамкIэ, ди 
жагъуэ зэрыхъущи, проект зэхьэзэхуэм 
хэтахэм икIи абы щытекIуахэм ящыщ зы, 
КIэщт Людмилэ Бэлэтокъуэ и пхъур, 
Iуэхур и кIэм нэмысу дунейм ехыжащ. 
Людмилэ хуагъэфэща саугъэтыр ира-
тыжынущ ипхъу Сабинэ. Абы и мурадщ и 
анэм игъэхьэзыра проектыр - Этно-
графие музей зэIуха ди республикэм 
къыщызэгъэпэщыныр - гъащIэм хипщэ-
ну. 

Саугъэтхэр зыхуагъэфэщахэм яритыжа 
нэужь, зэпеуэм и жэрдэмщIакIуэр икIи 
къызэгъэпэщакIуэр абы хэтахэм еп сэ-
лъы лIащ, я мурадхэр бэIутIэIуншэу зра-
гъэхъулIэнуи ехъуэхъуащ. 

- Си гуапэщ мыпхуэдиз цIыху проект 
 зэпеуэм жыджэру зэрыхэтар, - жиIащ 
 Къанокъуэм. - Абы къегъэлъагъуэ ди рес-
публикэр зэрыт щытыкIэм иригузавэ, и 
къэкIуэну дахэм я зэфIэкIхэр ирахьэ лIэну 
хьэзыр хэкупсэ куэд ди лъахэм зэрисыр. 
Хуей хъумэ, проектхэр зэрыгъэ зэ-
щIапхъэм ехьэлIа чэнджэщхэмкIэ дэ-
Iэпыкъуэгъу дыфхуэхъуну дыхьэзырщ. 
Нобэ къыфхуагъэфэща саугъэтхэр лъаб-
жьэ зыхуэхъуа IуэхущIапIэхэм, хьэп шы-
пыщIэхэм, IуэхутхьэбзэщIэхэм, лэжьапIэ 
IэнатIэщIэхэм ятеухуа хъыбарыфIхэр 
дызытехьэ илъэсыщIэм къриубыдэу ди 
щIыналъэм щызэхэсхыну согугъэ. Фи 
Iуэху фIы ирикIуэ! 

Зэпеуэм щытекIуащ хьэрычэтыщIэхэу 
Ахматов Ахъмэтрэ Куэшмэн Iэминэрэ, 
Думэн Мухьэрбий, Щоджэн ФатIимэ, 
БищIо БетIал, Бер Артуррэ Абазэ Къа-
сымрэ, Мэшыкъуэ Астемыр, Щоджэн 
Астемыр, Нэзрэн Назиррэ Мамхэгъ 
Рузан нэрэ, Тхьэмадокъуэ Дианэ, Iумэт 
Мурат, Къуныжь Таймураз, Дохъущо-
къуэ Каринэ, Хьэгъэжей Иринэ, Ту-
тыкъу Фаризэ, Аккуловэ Лейлэ, Дзэ-
гуей Лианэ, Чэртбийхэ Мадинэрэ Инди-
рэрэ, Вэрокъуэ Софят, Жэмыхъуэ Ма-
динэ сымэ къы халъхьа проектхэр. Ахэр 
ятещIыхьащ ди республикэм и экономи-
кэмрэ социальнэ IэнатIэхэмрэ дызэрыт 
лъэхъэнэ гугъум щIэмыгъэужьыхэным, 
адэкIи зегъэу жьы ным. 

ЖЫЛАСЭ Маритэ. 

1972 гъэм ООН-м ды-
къэзыухъуреихь дунейр хъу-
мэнымкIэ и зэгухьэныгъэр 
(ЮНЕП) къыщызэрагъэпэ-
щащ Лъэпкъ Зэкъуэтхэм я 
Зэгухьэныгъэм Стокгольм 
щрагъэкIуэкIа я конферен-
цым.

Франджы инженер, гъу-
щIым къыхэщIыкIа ухуэны-
гъэхэр проект щIынымкIэ 
IэщIагъэлI Эйфель Алек-
сандр къызэралъхурэ илъэ-
си 188-рэ ирокъу. Аращ къэ-
зыгупсысар дуней псом 
щыцIэрыIуэ, иджы абы и 
цIэр зэрихьэу Париж дэт Эй-
фель чэщанэр. 

Медицинэ щIэныгъэхэм            
я доктор, профессор, 
 КъБАССР-м щIэныгъэмкIэ 
щIыхь зиIэ и лэжьакIуэ 
 Балъкъэр Мухьэмэд къы-
зэралъхурэ илъэси 108-рэ 
ирокъу.

Къэрал лэжьакIуэ, публи-
цист Джэдгъэф Аслъэ-
мыр зэ и ныбжьыр илъэс 98-
рэ ирокъу.

Тхыдэ щIэныгъэхэм я док-
тор, КъБКъУ-м и профес-
сор, КъБР-м щIэныгъэхэм-
кIэ щIыхь зиIэ и лэжьакIуэ 
Мамбэт Хьэлым къызэ-
ралъхурэ илъэс 95-рэ 
 ирокъу.

Химие щIэныгъэхэм я 
 доктор, КъБКъУ-м и про-
фессор Дзу Iэбубэчыр 
къызэралъхурэ илъэс 91-рэ 
ирокъу.

Тхыдэ щIэныгъэхэм я док-
тор, КъБКъУ-м и профессор 
Ло Инал и ныбжьыр илъэс 
90 ирокъу.

Политик, къэрал лэжьакIуэ 
Грызлов Борис и ныбжьыр 
илъэс 70 ирокъу. 

УФ-м и Композиторхэм я 
зэгухьэныгъэм хэт, КъБР-м 
гъуазджэмкIэ щIыхь зиIэ и 
лэжьакIуэ Къэзан Аслъэн-
джэрий и ныбжьыр илъэс 
69-рэ ирокъу.

КъБР-м щIыхь зиIэ и жур-
налист Мыз Майе къыщалъ-
хуа махуэщ.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
уфауэ щыщытынущ. Хуабэр 
махуэм градуси 4 - 5, жэ-
щым градуси 2 щыхъунущ.

Дыгъэгъазэм и 16, 
бэрэжьей

Къэзахъстан Республи-
кэм и лъэпкъ гуфIэгъуэщ - 
я къэралыгъуэм и махуэр 
ягъэлъапIэ. 1991 гъэм ды-
гъэгъазэм и 16-м Къэзахъ-
станым и Совет Нэхъыщ-
хьэм унафэ къищтащ ар 
СССР-м къыхэкIыу къэрал 
щхьэхуэ зэрыхъуам теу-
хуауэ.

Азербайджаным и МЧС 
IэнатIэм и лэжьакIуэхэм я 
махуэщ

1899 гъэм Инджылызым 
щыщ Эдвардс Альфред 
«Милан» футбол клубыр 
къызэригъэпэщащ. Абы и 
япэ капитану щытащ Кил-
пинг Герберт. Футболистхэм 
я фащэр зыхуэдэнур къэзы-
гупсысауэ щытар аращ.

1931 гъэм Москва «Ромэн» 
цыджан театрыр къыщызэ-

Iуахащ. Нэхъапэм ар театр-
студиеу лажьэу щытауэ 
аращ. 

1946 гъэм Диор Кристиан 
Париж къыщызэIуихащ щы-
гъынхэр щад, ахэр ща-
гъэлъагъуэ унэ. 

Дуней псом цIэрыIуэ щы-
хъуа нэмыцэ композитор, 
пианист, дирижёр Людвиг 
ван Бетховен къызэралъ-
хурэ илъэси 250-рэ ирокъу.

Мысырым нэгъуэщI къэ-
рал IуэхухэмкIэ и министру, 
премьер-министру щыта 
Мэхьмуд (Хьэхъу) Февзи 
къызэралъхурэ илъэси 130-
рэ ирокъу.

Совет дзэ къулыкъущIэ 
цIэрыIуэ, армэм и генерал, 
Совет Союзым и ЛIыхъужь 
Ватутин Николай къызэра-
лъхурэ илъэси 119-рэ  ирокъу. 

Совет композитор, пиа-
нист, СССР-м и цIыхубэ ар-
тист Свиридов Георгий 
къы зэралъхурэ илъэси 105-
рэ ирокъу.

ТхакIуэ, драматург, щIэны-
гъэлI, УФ-м гъуазджэхэмкIэ 
щIыхь зиIэ и лэжьакIуэ 
Шортэн Аскэрбий къызэ-
ралъхурэ илъэси 104-рэ 
 ирокъу.

Совет композитор, пиа-
нист, жылагъуэ лэжьакIуэ, 
СССР-м и цIыхубэ артист, 
Лениным и саугъэтыр, 

 СССР-м, УФ-м я Къэрал 
 саугъэтхэр зрата Щедрин 
Родион къызэралъхурэ 
илъэс 88-рэ ирокъу.

Совет актрисэ, режиссёр, 
УФ-м и цIыхубэ артисткэ 
Дружининэ Светланэ и 
ныбжьыр илъэс 85-рэ 
 ирокъу.

Теленэтынхэр езыгъэ-
кIуэкI, Урысейм и цIыхубэ 
артист Николаев Юрий и 
ныбжьыр илъэс 72-рэ 
 ирокъу.

Урысей биатлонисткэ, 
Олимп Джэгухэм щэнейрэ я 
чемпион хъуа, СССР-м 
спортымкIэ щIыхь зиIэ и 
мастер Резцовэ Анфисэ и 
ныбжьыр илъэс 56-рэ 
 ирокъу.

КъБР-м щIыхь зиIэ и ар-
тисткэ Кушмэзокъуэ Iэсият 
къыщалъхуа махуэщ.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
уфауэ щыщытынущ, пIа-
лъэ-пIалъэкIэрэ уэшх къы-
щешхынущ. Хуабэр махуэм 
градуси 4 - 6, жэщым граду-
си 2 - 3 щыхъунущ.

УФ-м и Президентым и дэIэпы къуэгъу, 
Къэрал Советым и секретарь Левитин 
Игоррэ лэжьакIуэ гупым и унафэщI, 
Тэтэрстан Республикэм и президент 
Минниханов Рустамрэ ирагъэкIуэкIащ 
Къэрал Советым ухуэныгъэм, псэупIэ-
коммунальнэ хозяйствэмрэ къалэхэм -
рэ ехьэлIа IуэхухэмкIэ и лэжьакIуэ 
гупым и зэIущIэр.

ВИДЕОКОНФЕРЕНЦ мардэм тету къы-
зэрагъэпэща зэIущIэм хэтащ УФ-м и 
 Правительствэм и УнафэщIым и къуэдзэ 
Хуснуллин Марат, ухуэныгъэмрэ псэу пIэ-
коммунальнэ хозяйствэмкIэ министр 
Файзуллин Ирек, Къэбэрдей-Балъкъэ-
рым и Iэтащхьэ КIуэкIуэ Казбек, къэрал, 
щIыналъэ гъэзэщIакIуэ властым и орган-
хэм, щIэныгъэ, къэпщытакIуэ IэнатIэхэм 
я лIыкIуэхэу зытепсэлъыхь Iуэхухэр зэ-
хьэлIа IуэхущIапIэхэм я унафэщIхэр.

ЛэжьакIуэ гупым и зэIущIэр къыщызэ-
Iуихым Левитин Игорь къыхигъэщащ 
2024 гъэ пщIондэ зэфIагъэкIын хуейхэр, 
ап хуэдэу 2030 гъэм нэсыху я мурадхэр 
зэхуэгъэкIуэным хуэунэтIа лэжьыгъэфI 
гупым зэрыригъэкIуэкIар. УФ-м Ухуэны-
гъэмкIэ и министерствэм къыхилъхьа, 
зрагъэхъулIэнухэм ехьэлIауэ ягъэува 
пщалъэхэм зэхъуэкIыныгъэхэр хэлъ-
хьэныр щIыналъэхэм даIыгъащ. Пра-
вительствэм щIыгъуу лэжьакIуэ гупым 
къыхилъхьа жэрдэмхэр хагъэхьащ Уры-
сей Федерацэм и Президентым 2020 
гъэм жэпуэгъуэм и 24-м пщэрылъ ищIа-
хэм. Абыхэм хэмыхуа адрей жэрдэмхэр 
Правительствэм хуагъэхьащ икIи адэкIэ 
зэлэжьынухэм хагъэхьащ.

Минниханов Рустам зэIущIэм хэтхэр 
щигъэгъуэзащ унафэ зытращIыхьа Iуэху-
хэм. Абыхэм я фIыгъэкIэ ухуэныгъэ Iэна-
тIэм щытыкIэр зэпIэзэрыт щащIыжы-
фащ, псалъэм папщIэ, проценти 6,5-рэ 
фIэкIа зыщхьэщамытыкI, зэрыхудачых 
ипотекэр ирагъэжьащ, абы 2021 гъэм ику 
пщIонди пащащ, проценти 3 фIэкIа 
зытемыхуэ къуажэ ипотекэри къыхалъ-
хьащ, «Стимул» программэм инженер 
сетхэр ухуэныр хагъэхьащ, щIыпIэхэм 
щаухуэнухэр убзыхуным теухуа тхылъхэр 
гъэхьэзырыныр нэхъ псынщIэу зэфIэ -
кIыу Iуэхур зэтраублащ.

ЗэIущIэм щызэпкърахащ псэупIэу яу-
хуэр 2030 гъэм ирихьэлIэу метр зэбгъу-
зэнатIэ мелуани 120-м нэгъэсыным пы-
щIауэ къыхалъхьа чэнджэщхэр, ап хуэ-
дэуи щIыналъэхэм зэдэууэ заужьын 
 пап щIэ IэнатIэм иджыри мылъку къы-
хегъэлъхьэным, хэхъуэ куэд къызыпы-
мыкI ухуэныгъэхэм папщIэ къащта щIы-
хуэхэм пэкIуэу субсидиехэр тыным,     
цIыху щхьэхуэхэм ухуэныгъэхэр щрагъэ-
кIуэкIкIэ зыIууэ инфраструктурэ лъэ-
пощхьэпохэр гъэмэщIэным ехьэлIа Iуэху-
хэр.

Файзуллин Ирек тепсэлъыхьащ «Псэу-
пIэмрэ къалэ кIуэцIымрэ» лъэпкъ проек-
тым и паспортым зэхъуэкIыныгъэхэр 
хэлъ хьэн и лъэныкъуэкIэ зэфIагъэкIа лэ-
жьыгъэм.

ЗэIущIэм зи гугъу щащIахэр къызэщIа-
къуэжри, абыхэм япкъ иткIэ чэнджэщхэр 
ягъэхьэзыращ, Къэрал Советымрэ УФ-м 
и Президентым деж Стратегие зыужьы-
ныгъэмрэ лъэпкъ проектхэмкIэ щыIэ со-

ветымрэ дыгъэгъазэм къыщыхалъхьэн 
хуэдэу.

КъБР-м Ухуэныгъэмрэ псэупIэ-комму-
нальнэ хозяйствэмкIэ и министерствэм 
къызэритамкIэ, Къэбэрдей-Балъкъэрым 
мы зэманым яужь щитщ «ПсэупIэ» щIы-
налъэ проектым и паспортым къыщы-
гъэлъэгъуахэр гъэзэщIэным. Абы ипкъ 
иткIэ 2020 гъэм къриубыдэу ятыну я 
 мурадщ псэупIэу метр зэбгъузэнатIэ мин 
494-рэ, 2019 гъэм зэфIагъэкIам еплъыт-
мэ, ар проценти 104,2-рэ мэхъу. 2020 
гъэм и мазэ 11-м ятакIэщ метр зэбгъузэ-
натIэ мини 405,9-рэ, е илъэс кIуам и 
апхуэдэ пIалъэм яхузэфIэкIам и процен-
ти 112,3-рэ.

«ПсэупIэ ухуэным зегъэужьыным хуэ-
гъэпса программэхэр гъэзэщIэным те-
гъэгушхуэныр» унэтIыныгъэм хыхьэу 
2020 гъэм яужь итщ Налшык къалэ псы 
зэрыкIуэ и бжьамийхэм зегъэубгъуным, 
щIэхэр укъуэдииным (11 чэзур), апхуэдэуи 
Вольнэ Аул къуажэм къыпащIыхьа Нарт 
хьэблэщIэм псыр бжьамийкIэ шэнымрэ 
къагъэсэбэпа псыр къыIушынымрэ ехьэ-
лIа лэжьыгъэхэм. А ухуэныгъэхэр 2020 
гъэм къриубыдэу зэфIагъэкIыну трау-
хуащ.

«Къалэм ущыпсэуну тынш щIыныр» 
къэрал программэм хыхьэу 2020 гъэм 
Къэбэрдей-Балъкъэр Республикэм щы-
зэфIагъэкIыу яубзыхуауэ щытащ и жылэ 
39-м цIыху зэхуэсыпIэу 34-рэ, къалэ 
пщIантIэу 122-рэ зыхуей щыхуагъэзэну. 
Мы зэманым ирихьэлIэу а лэжьыгъэ 
 псори зэфIагъэкIащ. ЩIыналъэ проек-
тым и паспортым зэхъуэкIыныгъэхэр 
 халъхьэ, муниципальнэ зэгухьэныгъэхэм 
я программэхэр зыхуэныкъуэхэр къэ-
лъытауэ. Проектыр гъэзэщIэным 2021 
гъэм хэтынущ КъБР-м щыщ муниципа-
льнэ зэгухьэныгъэу 40. Я мурадщ цIыху 
зэхуэсыпIэу 31-рэ, фэтэр куэд зыхэт къалэ 
унэхэм я пщIантIэу 108-рэ зэIузэпэщ 
ящIыну.

Апхуэдэуи лэжьыгъэ псори щызэ-
фIэкIащ «Мамырыгъэм, щэнхабзэмрэ 
зыгъэпсэхунымрэ я парк» фIэщыгъэр 
иIэу Бахъсэн къалэ округым щащIа 
ухуэныгъэм. Абы трагъэкIуэда сом мел-
уан 85-р къратат къалэм ущыпсэуну тынш 
щIыным хуэгъэпса проект нэхъыфIхэр 
зэхэлъхьэнымкIэ Урысейпсо зэпеуэм и 
«Къалэ мыинхэр» Iыхьэм ар зэрыщыте-
кIуам папщIэ. Иджы загъэхьэзыр пар-
кыщIэр Iэтауэ къызэIуахыну.

«Къалэ мыинхэр» IV Урысейпсо зэпе-
уэм дызэрыт илъэсым щытекIуахэм 
яхэхуащ Шэджэм къалэри. Абы сом 
 мелуан 50 къылъысащ. «Шэджэм-парк» 
ухуэныгъэм и проект тхылъхэр ягъэхьэ-
зыращ.

«Ущыпсэуну къемызэгъыж унэхэр нэхъ 
мащIэ щIын» щIыналъэ проектым ипкъ 
иткIэ зэфIагъэкIахэри йозагъэ феде-
ральнэ проектымкIэ яIа къалэнхэм. 
Ущыпсэуну дзыхьщIыгъуэджэ хъуа 
унэжьхэм цIыхухэр къыщIэгъэIэпхъу кIы-
ным теухуа программэр Къэбэрдей- 
Балъкъэр Республикэм 2023 гъэ пщIондэ 
щагъэзэщIэнущ, лэжьыгъэхэр илъэсхэм 
ятегуэшауэ.

КъБР-м и Iэтащхьэмрэ
Правительствэмрэ я пресс-IуэхущIапIэ.

Ди щIыналъэм зегъэужьыным 
хуэгъэпса Iуэху дахэ

Псапэ

ЯщIар мащIэкъым,
нэхъыбэм зыхуагъэхьэзыр

КъБР-м и Iэтащхьэ КIуэкIуэ Казбек дыгъэгъазэм и         
12-м щыIащ Республикэ сабий клиникэ сымаджэщым. 
А IуэхущIапIэм и къудамэ зыбжанэ илъэс куэд хъуауэ 
зэрызэрамыгъэпэщыжам теухуа тхьэусыхафэхэр иу жь-
рей зэманым мызэ-мытIэу къабгъэдэкIащ сабий сыма-
джэхэм я адэ-анэхэм.

КIУЭКIУЭ Казбек сымаджэщым и унэм зыщиплъыхьащ, 
федеральнэ бюджетым и хьэкъкIэ абы къыхуащэхуа 
 оборудованэхэр зригъэлъэгъуащ, «Узыншагъэ» лъэпкъ 
проектым хыхьэу зыIэрагъэхьа МРТ аппаратыщIэри яхэту. 
Сымаджэщым и унафэщIхэм щепсэлъылIэм абы зыщи-
гъэгъуэзащ IуэхущIапIэм зегъэужьынымкIэ Iэмалхэм, ар 
зыхэт гугъуехьхэм.

Республикэ сабий клиникэ сымаджэщым къепхащ 
 КъБР-м сабийхэм я узыншагъэм кIэлъыплъынымкIэ и 
Iэна тIэр икIи абы медицинэ дэIэпыкъуныгъэ щагъуэт унэ-
тIыныгъэ 15-кIэ. Апхуэдэу щытми, зэрамыгъэпэщыжауэ 
къонэ неврологиемкIэ, тэмакъ, пэ, тхьэкIумэ узыфэхэм 
щеIэзэ къудамэхэр, эндокринологие къудамэм и махуэ 
стационарыр щылажьэ унэхэр. Сымаджэщым лышх узы-
фэр зыпкърытхэм технологие лъагэхэр зи лъабжьэ дэIэпы-
къуныгъэ сабийхэм щрату хуежьащ, ауэ апхуэдэ Iуэхут-
хьэбзэ унэтIыныгъэ псомкIи ящIэн папщIэ унэр сыт и 
лъэныкъуэкIи зыхуей хуэзэу зэгъэпэщыжын хуейщ, хьэуар 
зыгъэкъабзэ IэмэпсымэщIэхэр щIэгъэувауэ адэкIи меди-
цинэ Iэмэпсымэ лъэщхэмкIэ къызэгъэпэщыпхъэщ.

Республикэм и Iэтащхьэм жиIащ а Iуэхур зэфIэ-
гъэкIынымкIэ УФ-м и Президентыр щIэгъэкъуэн къазэ ры-
хуэ хъуар: унафэ къащтащ унэр зыхуей хуэзэу зэгъэ пэ-
щыным теухуауэ, псори зэхэту сом мелуани 104,2-рэ зы-
текIуэдэну лэжьыгъэхэм я проект-сметэ тхылъхэри хьэзыр 
ящIащ. Сымаджэщыр зэрагъэпэщыжым и мызакъуэу, 
абы сымаджэхэр зэкIуалIэ къудами къыпащIыхьыну я 
 мурадщ, диагностикэ къудамэмрэ сымаджэщ нэхъыщ-
хьэмрэ узэрыкIуэ хъуну зэпрыкIыпIэхэр иIэу.

КIуэкIуэ Казбек къыхигъэщхьэхукIащ узыншагъэр хъу-
мэн IэнатIэм зыщIэгъэкъуэныр, абы зегъэужьыныр япэ 
ирагъэщ Iуэхухэм зэращыщыр икIи Iэмалу яIэр абы 
къызэрыхуагъэсэбэпыр. Иджыпсту нэхъыщхьэу гулъытэ 
зыхуащIыр цIыхухэм япэу зызыхуагъазэ IуэхущIапIэхэр 
егъэфIэкIуэнырщ. А лэжьыгъэм хохьэ ухуэныгъэщIэ 13 
егъэкIуэкIыныр, узыншагъэр хъумэн IэнатIэм и IуэхущIапIэ 
35-рэ сыткIи зыхуей хуэзэу зэгъэпэщыжыныр, медицинэ 
IэмэпсымэхэмкIэ къызэгъэпэщыныр, нэгъуэщI куэди. 
«ЦIыхухэм япэу зызыхуагъазэ IуэхущIапIэхэр егъэфIэ кIуэ-
ным хуэгъэпса программэр илъэситхум тещIыхьащ, 
апхуэдэу щытми, дэ къалэну зыхудогъэувыж абы щыуб-
зыхуа Iуэху нэхъыщхьэхэр илъэсищым къриубыдэу зэфIэд-
гъэкIыну», - жиIащ КIуэкIуэ Казбек.

КъБР-м и Iэтащхьэмрэ
Правительствэмрэ я пресс-IуэхущIапIэ.

Узыншагъэр хъу мэн 
IэнатIэм зыщIэгъэкъуэныр 

псом япэ ирагъэщ

КъБР-м и Iэтащхьэ КIуэкIуэ Казбек 
дыгъуасэ хэтащ «Урысей зэкъуэт» пар-
тым и Япэ социальнэ онлайн-зэхуэсым, 
«Урысей зэкъуэтым» и волонтёр центр 
псори зыхашам.

УРЫСЕЙМ и Президент Путин Влади-
мир зэхуэсым и гугъу щищIащ гуапагъэ 
зыпылъ Iуэхухэр лэжьыным, псапэ 
щIэным и унэтIыныгъэ нэхъыщхьэхэм 
икIи щIыналъэхэр къыхуриджащ волон-
тёр зэщIэхъееныгъэр даIыгъыну, ап-
хуэдэуи къыхигъэщащ «Урысей зэкъуэт» 
партым и волонтёр центрхэм, панде -
мием и лъэхъэнэм цIыхухэр псапащIэ 
Iуэхухэм хузэщIэуIуэнымкIэ мыхьэнэшхуэ 
зиIам, лэжьыгъэфI зэрырагъэкIуэкIыр.

Пандемием зэрыщIидзэрэ Къэбэрдей-
Балъкъэрми и волонтёрищэхэр хэтащ 
дэIэпыкъуэгъу хуэныкъуэхэм защIэгъэ-
къуэным: зи ныбжь хэкIуэтахэм ерыс-
къыхэкIхэр, хущхъуэхэр Iэрагъэхьащ, гос-

питалхэм щыIэ медицинэ лэжьакIуэхэми 
шхынхэр хуашащ. ХьэрычэтыщIэ куэд 
 сымаджэщхэм щIэгъэкъуэн яхуэхъуащ 
ерыскъыкIэ, узыфэм зэрызыщахъумэ 
IэмэпсымэхэмкIэ. А псапащIэ Iуэхухэм 
иджыри пащэ. Щхьэхуэу къыхагъэщащ 
медицинэ лэжьакIуэ-волонтёрхэм, ноби 
поликлиникэхэм, госпиталхэм, линэ 
пщтыр хэм щылажьэхэм Iуэхушхуэ зэ ры-
зэфIагъэкIыр.

«Урысей зэкъуэтым» и щIыналъэ центр-
хэм я волонтёрхэм жэрдэм зыбжанэ 
 къыхалъхьащ а зэщIэхъееныгъэм зыщIэ-
гъэкъуэным, абы зегъэужьыным хуэщ-
хьэпэну. «Урысей зэкъуэт» партым и 
УнафэщI Медведев Дмитрий, зэIущIэм 
зыщытепсэлъыхьахэр къызэщIикъуэжу, 
къыхигъэщащ волонтёрхэм я жэрдэм 
псоми зэрыхэплъэнур икIи ахэр зэры-
даIыгъынур.

КъБР-м и Iэтащхьэмрэ
Правительствэмрэ я пресс-IуэхущIапIэ.

КъБР-м и Iэтащхьэ КIуэкIуэ Казбек
хэтащ «Урысей зэкъуэт» партым и

Япэ социальнэ онлайн-зэхуэсым



Зи псэр гъатхэ
имыкIыжкIэ ушэ

Налшык  щокIуэкI
«Къэбэрдей-Балъкъэр - 100»

урысейпсо  кинофестивалыр

Сом
мелуан 95-рэ 
къыхахыжащ

Футбол

Тхэквондо

Къэбэрдей-Балъкъэрым футболымкIэ и гуп нэхъыщхьэм 
2020 гъэм зэхьэзэхуэр зэрыщекIуэкIыр

Командэхэр

«Энергетик» 
«Тэрч» 
«Родник» 
«Налшык» 
«Спартак-Д» 
«ХьэтIохъущыкъуей» 
«Малка»   
«Бахъсэн»      
«Урыху»        
«Нарт»         
«Шэрджэс»       
«Ислъэмей» 
«Шэджэм-2»      
«ЛогоВАЗ»       
«Къундетей»      
«Инал»

2

Прохладнэ и «Энергетик»-р республикэм и чемпионщ! 
Къэбэрдей-Балъкъэрым футболымкIэ 2020 гъэм 
щекIуэкI зэхьэзэхуэр иухыным иджыри джэгугъуитI 
 иIэжу ар наIуэ хъуащ.

ДЫГЪЭГЪАЗЭМ и 13-м прохладнэдэсхэр я хьэщIащ иужь 
джэгугъуиплIми щытекIуэу зэхьэзэхуэм къыщыкIэрыху 
дыдэхэм къахэкIа Шэджэм и «Шэрджэсым». Абыхэм я 
зэпэщIэтыныгъэр гуащIэ хъуну дыщыгугъат, арщхьэкIэ 
«Энергетик»-р апхуэдизу лъэщу и чемпионыгъэм хуэкIуэр-
ти, къэзыгъэувыIэфын щыIэтэкъым. ХьэщIэхэм зыуи 
 къащыхъуакъым хамэ щIыпIэ зэрыщыджэгур икIи, хэ-
гъэрейхэм я гъуэм топи 8 дагъэкIри, текIуэныгъэ иным 
къыдэкIуэу дыщэ медалхэри зыIэрагъэхьащ. Куэд дыдэ 
щIауэ прохладнэдэсхэм ямыIа ехъулIэныгъэшхуэщ ар.

«Энергетик»-м и хьэрхуэрэгъу нэхъыщхьэу щытахэм 
иджы къахуэнэжыр дыжьын медалхэм иризэныкъуэ-
къунырщ. Абы нэхъ пэгъунэгъур Псынэдахэ и «Родник»-
мрэ «Тэрчымрэщ». А тIуми джэгугъуэ блэкIам я очко бжы-
гъэм хагъэхъуащ икIи псори щызэхэкIынур кIэух зэIущIэхэ-
ращ.

Къэбэрдей-Балъкъэрым футболымкIэ и гуп нэхъыщхьэм 
занщIэу хэкIынитIым языри наIуэ хъуащ. Ар и стадионым 
щыIэжу Урыху къикIахэм я гъуэм топитху дигъэкIами иужь 
джэгугъуэм къыщыхагъэщIа «Иналырщ». Абы гъусэ 
 хуэхъуфынущ «Къундетейр», «ЛогоВАЗ»-р, «Шэ джэм-2»-р, 
«Ислъэмейр», «Шэрджэсыр». 

Прохладнэ и «Энергетик»-м и пашэ Иуан Азрэт я хьэр-
хуэрэгъухэм яхудигъэкIа топхэм я бжыгъэм аргуэру хи-
гъэхъуащ. Зыхэт командэм дэщIыгъуу къихьыну дыщэ 
 медалхэм къыдэкIуэу гъуащхьауэхэм я зэпеуэми зэры-
щытекIуам и саугъэтри абы къыпоплъэ, къэнэжа джэгу-
гъуитIым зы бэлыхь гуэр къыщымыхъумэ. 

АдэкIэ фыщыдгъэгъуэзэнщ Къэбэрдей-Балъкъэрым 
футболымкIэ и чемпионатым щекIуэкIа зи чэзу зэIущIэхэм 
къарикIуа бжыгъэхэм. Мис ахэр: «Налшык» (Налшык) - 
«Бахъсэн» (Бахъсэн) - 4:3, «Шэджэм-2» (Шэджэм ЕтI-
уанэ) - «Малка» (Малкэ) - 4:2, «ХьэтIохъущыкъуей» 
(ХьэтIохъущыкъуей) - «Къундетей» (Шэджэм) - 1:2, «Тэрч» 
(Тэрч) - «Нарт» (Нарткъалэ) - 4:1, «ЛогоВАЗ» (Бабугент) 
- «Ислъэмей» (Ислъэмей) - 3:7, «Шэрджэс» (Шэджэм) - 
«Энергетик» (Прохладнэ) - 1:8, «Спартак-Д» (Налшык) - 
«Родник» (Псынэдахэ) - 0:0, «Инал» (Къэрэгъэш) - 
«Урыху» (Урыху) - 5:7.

ДызыхуэкIуэ щэбэтымрэ тхьэмахуэмрэ зэдэджэгунущ: 
дыгъэгъазэм и 19-м - «Урыху» - «Спартак-Д», «Къун детей» 
- «Инал», «Нарт» - «Ислъэмей»; дыгъэгъазэм и 20-м - 
«Малка» - «Шэрджэс», «Бахъсэн» - «Тэрч», «ХьэтIохъу-
щыкъуей» - «ЛогоВАЗ», «Родник» - «Шэджэм-2», «Энер-
гетик» - «Налшык» командэхэр. 

ХЬЭТАУ Ислъам.

Прохладнэдэсхэм я
текIуэныгъэ лъэщ

Илъэсий хъуауэ тхэмытыж 
Бахъуэ БетIал иджыри къэс 
нэхъ мыхъуми къэпсэуамэ, 
абы дунейм къытрина уэрэд 
дахащэхэри, и рассказ да-
мафIэхэри, утыку инхэм ири-
хьэ и гушыIэ бэтахэри куэдкIэ 
нэхъыбэнт. Апхуэдэу хъуами, 
БетIал къигъэнащ хэмы-
гъуэщэжын лъэужь махуэ, 
лъэужь дахэ. 

Сэ БетIал и гуащIэ псом 
сытепсэлъыхьын мурад сиIэ-
къым. Ар зэрысцIыхуу, сызэ-
риныбжьэгъуу, зэрызипсэлъэ-
гъуу, егъэлеяуэ гушыIэрей 
цIыху нэщхъыфIэу зэры-
щытам хуэдэу сигу къэзгъэ-
кIыжыну аращ. 

Зэгуэрым, сэ радиом сы-
щы лажьэу, Бахъсэн сагъэ-
кIуауэ щытащ абы я район ра-
диом и лэжьыгъэр къэсп-
щытэу къэрал телерадио 
 сыздикIам и коллегием ще дэ-
Iуэжын хуейуэ. Бахъсэн ра-
диор зи IэмыщIэ илъу зы-
гъэлажьэр репортёрыр зи 
 дамэм фIэдзауэ еш имыIэу 
абы яужь ит, псоми фIыуэ 
тлъагъу Даур СулътIан цIыкIу-
ти, абы сызыхуейхэм щыгъуа-
зэ сищIащ. Щэнхабзэ IуэхукIэ 
щIыналъэм уихьауэ Бахъуэ 
БетIал ухуэмызэу, уемыпса-
лъэу къэбгъэзэж зэрымыхъу-
нур сщIэрт, апхуэдэу зэи къы-
зэзымыщIэну си ныбжьэ гъу-
жьыр слъагъуми сфIэфIти, 
ЩэнхабзэмкIэ унэм сыкIуащ. 

Пщыхьэщхьэ цIыху зэхуэсы-
гъуэ мыхъуауэ пасэти, клу-
бышхуэр Iэуэлъауэншэт. Бе-
тIал зыщIэс пэшым и бжэм 
накIуэпакIуэу сыщыхуэкIуэм, 
мыдэкIэ щыс хъыджэбз 
цIыкIур къыспэуващ:

- КхъыIэ ущIэмыхьэ.
- СлIо, БетIал щIэскъэ? - со-

упщI бзылъхугъэм. 
- Тхьэ щIэсмэ, ауэ ущIыхьэ 

хъунукъым, - жи укIытэри 
къызэщIэплъауэ.

- СыщIумыгъэхьэну ара? - 
согъэщIагъуэ. 

- УщIэзгъэхьэмэ, Iейуэ 
къызэшхыдэнущ. 

- СыткIэ пщIэрэ?
- Мухьэмэд бегъымбарыр 

къэ тэджыжрэ къэкIуами, 
къыщIумыгъэхьэ жиIащ. 

- Сэ сыбегъымбаркъым, ауэ 
сы-Мухьэмэдщ. 

- Къысхуэгъэгъу, усцIыхужа-
къым, у-Къэрмокъуэ Му хьэ-
мэд хъунщ…

- АтIэ иджы сыщIэбгъэхьэн? 
- жысIэу сыщыбакъуэм, адэ-
кIэ къыщыт нэгъуэщI зы 
хъыджэбз цIыкIур къэпсэ-
лъащ: 

- КхъыIэ, Мухьэмэд, ущIэ-
мыхьэ, тхьэ итIанэ мыр лэ-

ТхакIуэ, сурэтыщI, уэрэдус Бахъуэ БетIал
къызэралъхурэ илъэс 85-рэ ирокъу

Бахъуэ БетIал ТIрашэ и къуэр 1935 гъэм 
дыгъэгъазэм и 12-м Шэджэм щIыналъэм 
хыхьэ Щхьэлыкъуэ къуажэм къыщалъхуащ. 
ПэщIэдзэ щIэныгъэр я жылэм дэт курыт 
еджапIэм щызригъэгъуэтащ - Бахъуэм 
ебланэ классыр абы къыщиухащ. 

1954 гъэм дзэм къулыкъу щищIэну ира-
джащ. А пIалъэр зэфIэкIа иужь, ар къэнащ 
Латвие ССР-м и Елгавэ къалэм дэт машза-
водым щылэжьэну. А IэнатIэм зэрыпэрытым 
хуэдэурэ заочнэу классибгъур къиухыжащ. 
ИужькIэ Москва дэт ЦIыхубэ университе-
тым сурэтымрэ живописымкIэ и къудамэм 
щеджащ. 

Куэд дэмыкIыу Къэбэрдей-Балъкъэрым 
къигъэзэжри лэжьэн щIидзащ, КъБАССР-м 
пшынауэхэмрэ хормейстерхэмрэ ща-
гъэхьэзыр и курсми щIэныгъэ щызригъэ-
гъуэтащ. 1969 гъэм БетIал Бахъсэн къалэ 
Iэпхъуащ икIи абы щыщIэдзауэ 1982 гъэ 
 хъуху районым ЩэнхабзэмкIэ и унэм и 
сурэтыщIу щытащ. КъБКъУ-м щыIэ театр 
курсыр къиухащ 1987 гъэм. 

1982 - 1990 гъэхэм Бахъуэр пэрытащ 
 Бахъсэн райисполкомым и деж щыIэ аги-
тационно-художественнэ бригадэм и мето-
дист къулыкъум. ИужькIэ райисполкомым 
щэнхабзэмкIэ и къудамэм художественнэ 
самодеятельностхэмрэ IуэрыIуатэмкIэ и ме-
тодисту щытащ. 

1959 гъэм къыщыщIэдзауэ Бахъуэм ит-
хырт усэхэр, Iуэтэжхэр, повестхэр, интерме-
диехэр, сценариехэр, гушыIэхэр, ауанхэр, 
уэрэдхэм макъамэ ящIилъхьэрт. 

1997 гъэм Урысей Федерацэм и ТхакIуэхэм 
я союзым хагъэхьащ. 

УсакIуэ, уэрэдус, тхакIуэ, сурэтыщI, музы-
кант Бахъуэ БетIал и гъащIэ псор щэнхаб-
зэм пыщIауэ щытащ. Макъамэри пса-
лъэхэри езым ейуэ, ди композитор цIэ-
рыIуэхэм ядитхауэ Бахъуэм и уэрэдищэм 
щIигъу дунейм къытехьащ, повестхэмрэ 
Iуэтэжхэмрэ щызэхуэхьэса «Анэл», «Нэпсрэ 
насыпрэ» тхылъхэр къыдигъэкIащ. 

ЗэфIэкI лъагэ къигъэлъагъуэу щэнхабзэм 
илъэс куэдкIэ зэрыхуэлэжьам къыпэкIуэу, 
Бахъуэ БетIал къыфIащауэ щытащ  «КъБР-м 
щэнхабзэмкIэ щIыхь зиIэ и лэжьакIуэ» цIэ 
лъапIэр. И ныбжьыр илъэс 62-м иту, 1997 
гъэм мэкъуауэгъуэм и 10-м, ар дунейм ехы-
жащ. 

ГушыIэр Iурылъ зэпытт
жьапIэм Iуихуну жиIамэ. 

- Хъунщ-тIэ, сыщIыхьэн-
къым, ауэ мы си ныбжьэгъум 
сыт апхуэдизу ищIэр?

- ЩэIуу матхэ, - жиIэщ зы-
ми, адрейм къыщIигъужащ:

- ЩэIум къыщымынэу, 
пщIэнтIэпсри къыпыхуу. 

- АтIэ сыщIэвмыгъэхьэнуми, 
сыкIэщIэвгъэдэIухь, - жысIэри 
бжэм секIуэлIапэри си тхьэ-
кIумэр Iуслъхьащ. 

Хъыджэбз цIыкIуитIым, 
«мыр зыщIэдмыгъыхьэм нэ-
хърэ езыр нэхъ Iеижщ» жаIа-
гъэнщ, лъэныкъуэкIэ екIуэ тэ-
кIауэ сэ содаIуэ. Пэж дыдэу, 
щэIуми гызми умыщIэну 
гурым макъ хьэлъэ си тхьэ-
кIумэм къоIуэ. Зэи сыкъэгузэ-
ващ, итIанэ сыкъыщиудащи, 
зысхуэмыубыдыжу соды-
хьэшх. Бжэр къыщыIуахым 
хъыджэбз цIыкIуитIыр къуа-
гъым къуэлъэдащ, БетIал 
къыщIэбэкъукIри мобыхэм 
къахузэдыщIиха нэщхъыр сэ 
къыщысIуплъэм кIуэдыжри, 
си Iэблэр иIыгъыу къысхуэгу-
фIэу сыщIишащ, ди сэламри 
да хэ-дахэу зэфIэмыкIыу 
къыщIи дзащи ирекъутэкI: 

- Мо стIолым телъ ныкъуэ-
тхым тхьэмахуэ хъуауэ соза-
уэри и щIэдзапIи и ухыпIи 
екIурэ ещхьу къысхуэмы-
гъуэту, стхыр сигу иримыхьу 
зэ Iыстхъыжурэ къаруи щхьэи 
къысхуэнэжакъым. Абы сыхэ-
турэ дыгъуасэ гуэрым  Iэмал 
имыIэу тхын хуей гуэр къы-
къуэкIащи… Сэ стхыжхэр 
сызыхуэза, сызыIууа, сызыхэта 
защIэщи си фэр ирах, фэ ка-
бинет хуабэм фыщIэсу фи 
Iэпэм къыщIывофыкI. 

- Сыт дыгъуасэ узыIууауэ 
пхуэмытхыжыр? - соупщI Бе-
тIал и псалъэхэм задызоу-
кIэри. 

- Уэлэхьи, укъызэмыупщIми, 
бжесIэнум. Сызыгуэудыни ар 
сымыIуэтэжмэ, - жеIэри, и 
псалъэ кIапэ къысIэримы-
гъэхьэу пещэж. - АтIэ ди къуа-
жэжь а уэ пщIэм зы анэжь 
къилъхуауэ зэкъуэшыжьищ 
дэст, езыхэми замыгъэIейуэ, 
Iей лъэпкъ яхужыпIэуи ямы-
дэнуи, нэхъыжьыр я Iэжьэ-
гъуу нэхъыщIитIыр зэфIэнэ-
жащ. Жагъуэу дызэрылъа гъу-
тэкъым, ди шыгъу-пIастэ зэ-
Iулът, фадэбжьэ зэдэтIэтати, 
къыслъысу къэслъытэри са-
хэпсэлъыхьащ. Шынэхъы-
жьым емыдэIуам сэри сыкъ-
ридзакъым. Щымыхъум, мо 
ди Нало Заур хуэдэ лIы губ-
зыгъэжь дэст ди хьэблэми, 
Iуэхур зытетыр жесIэри, елъэ-
Iуну хуэзгъэкIуащ. Ари: «Узи-
жагъуэр еупсалъэ а гъуамэм, 

тхьэлъанэ Iей хилъхьэри си 
гур зэщигъэуащ…» - жиIэри 
тIысыжащ. Сэри, делэ сы-
хъужри, зэ сепсэлъэжынщ, 
селъэIунщ, жысIэри сыкIуащ. 
Моуэ зы лIыгъэ гуэр зрихьэ 
хуэдэ лъэбакъуэхъуу иувыкIри: 
«А екIуж жыпIэу укъы щIыс-
хуэкIуа си мыкъуэшыжыр ма-
шинэм иукIауэ гъуэгум телъу 
хьэдэ къуаншэу срихьэлIэмэ, 
себэкъуэн мыхъумэ, сыб-
гъэдыхьэмэ Алыхьри, Бе-
гъымбарри, КъурIэнри, мэж-
джытри, чытапри, турэтри… 
согъэпцI», - жи. 

Сытыт абы иужькIэ жеп-
Iэжынур?! И напэм сыщIэуб-
жьытхэнути, сызылъимы-
гъэIэсу сыкъыдэкIыжащ, ды-
гъуасэ пщIонди си нэгу из-
мыгъаплъэу мазэ зытхух 
дэкIауэ, дыгъуэпшыхь сыщы-
кIуэжым зы щIалэ гъусэ 
 схуо хъури, пивэ крушкэ де-
фэну ди шхапIэжь тIэкIум 
дыщIохьэ. Сыт уфIэщIрэ 
 слъагъур?! Я Iэ-я лъэ ящIу, зы 
бжьи ябгъэдэту зэщыгу-
фIыкIыжу зэшитIыр щысщ. 
Дауэ хъуми зэкIужащ, жысIэ-
ри си гуапэ хъуащ, ауэ Тхьэр 
нахуэу зэригъэпцIар сигу 
къэкIыжри, зыкъыскIэрищIэ 
щхьэкIэ сабгъэдэтIысхьэн 
зда къым. Сыкъыщежьэжым а 
напэншэр къыскIэлъыщIокI-
ри: «Сыт уэсщIауэ аурэ зы-
щIэпщIыр?» - жиIэурэ си 
Iэблэм йокъу. 

- Iау, къызэпщIар пщIэр-
къэ?! УзэрекIужар си гуапэщ, 
ауэ щыбгъэпцIынум апхуэдиз 
тхьэ щхьэ пIуа? - жызоIэ.

- Дауэ зэрызгъэпцIар? - жи. 
- Дауэ, напэншэжь, зэрумы-

гъэпцIар?!
- ЗэрызмыгъэпцIаращ. Си 

къуэшыр машинэм иукIауэ и 
хьэдэр гъуэгум телъу сри-
хьэлIэмэ, сыбгъэдыхьэну-
къым жысIащи, аращ сщIэ-
нур. Догуэ, ар Iэмал имыIэу 
машинэм иукIыу абы и хьэдэм 
сэ Iэмал имыIэу срихьэлIэн 
хуейуэ хэт уэ къыбжезыIар?! 
- щыжиIэм зысхуэмыубыды-
жу, япэм сызылъимыгъэIэса 
и напэм сыщIэубжьытхэри 
сыкъежьэжащ. Иджы схуэ-
мытхыу мобдеж телъым мы 
гуэрыр къыхэхъуэжащи, сызэ-
гуоуд. Дауэ апхуэдэу мы ду-
нейм узэрытетынур, Му хьэ-
мэд? 

- Узэгуэмыуд, БетIал. Дуне-
ижьым апхуэдэ Iэджэ къы-
щохъу. Птхыжынщ ари. Иджы, 
пхузэхуэмыгъэхъуу мобдеж 
телъ узыгъэщэIур зищIысыр 
къызжеIэт. 

- Уэлэхьи, ар нэхъ нэгу-
зыужьым, си ныбжьэгъужь, - 

жиIэри БетIал и етIуанэ хъы-
барыр фIэфI дыдэу къыщIи-
дзащ. - Сэ си мыIуэху куэд зы-
зохуэ, Мухьэмэд. Емынэм 
узэрехуэри зыбохуэ, жыпIэми 
схуэфащэщ, ауэ сыапхуэдэщ, 
сыт сщIэн? ЦIыхум сахэтщи, 
задызогъэш, мы къэстх-нэстх-
хэри аращ къызыхэсхыр. АтIэ 
арати,  къуажэм лIыжьитI 
дэст Натрыбрэ Бадрунрэ 
жаIэри. Алыхьым апхуэдэу 
къахуиухри, тIуми я щхьэ-
гъусэхэр япэ ищри, унэ 
нэщIым къыщIэнащ. Сэ си 
кIуэгъужэгъут ахэри я дзыхьи 
къызагъэзащ - щхьэгъусэ 
 къашэжыну хуейт. Тэмэмщ, 
арыншэу псэуа фыхъункъым, 
щыжысIэм, ар я гуапэ дыдэ 
хъури зэпадзыжу къысщыт-
хъуащ, итIанэ къытхуэгъуэт, 
уэ къытхуэбгъэфащэмкIэ ды-
арэзыщ, жаIэри къыспаубы-
дащ. «Клубым некIуалIэ 
кIэкIэщI цIыкIухэм ящыщ 
 хъуну?» - яжесIэри лIыжьхэр 
зэи къэзгъэгуфIащ. Къы-
щыстракъузэм, «зыщ згъуэ-
тыр, тIуми фрикъунумэ», - 
яжесIэри сыкъыщIагъэIащ. 
ЩIэх дыдэу дызэкIужри, ар-
гуэрыжьт. ЛэжьакIуэ сы-
щыкIуэ-сыкъыщикIыжкIэ ныс-
пежьэрти, «етIуанэм сыт и 
хъыбар? - жаIэрт. Клубым 
къыщыфэ гупым лIыжьхэм я 
хъыбар щажесIэм, лIыжь 
лъыхъуэ фызыжь зыкъомым 
я цIэ къысхураIуащ. ЛIыжьхэр 
ахэм яхэдэжри, лъыхъунри си 
пщэ къралъхьащ. Мис ар, 
къыкIэлъыкIуа къомыр зи 
 лъабжьэ хъыбарым и зэ-
гъэкIунырщ зи бэлыхь сы-
хэтыр, - жиIэри щэтащ. 

И гурыфI къикIауэ иджыри 
куэд къызжиIэну къыщIэкIынт 
БетIал, ауэ сэ зэман сиIэжтэ-
къыми, иужьрейуэ итха уэрэд 
дахэ дыдэм седаIуэри сы-
къежьэжыгъащ. 

Бахъуэ БетIал нэхъ и кIуа-
пIэу щытар а зэманым сэ 
сыщылэжьа Къэбэрдей-Балъ-
къэр радиорщ. Нытхыхьэху -
кIи къэдувыхьауэ гушыIэ Iэ-
джи дригъэдаIуэрт. Ауэ абы 
и мызакъуэу, а щэIуу итх рас-
сказ хъарзынэхэр, дамафIэ 
хъуа и уэрэдхэр ныздихьырт 
икIи абыхэм дуней ялъагъун 
папщIэ, сэ зыгуэри слъэкIыр-
ти, слъэкIи къэзгъэнакъым. 
Хэт игугъэнт апхуэдэу нэжэ-
гужэу, и нэщхъ щызэхэлъым 
и дежи гуфIэф, гъащIэм 
зыщызмыгъэнщI, ныбжьэгъу-
кIи гумащIэ а цIыху гъуэ-
зэджэр апхуэдизу гъащIэ ма-
щIэу. 

Узэхыжа дунейм уи лъэужь 
къытенащи дырогуфIэ, Бе-
тIал. УздэкIуэжа дунейм и 
жэнэтыр къыплъысауэ Тхьэм 
къыщIигъэкI.

КЪЭРМОКЪУЭ Мухьэмэд, 
КъБР-м и цIыхубэ тхакIуэ. 

2005 гъэ. 

ЩIымахуэ
пщыхьэщхьэ

Къащхъуэу лауэ пкъо бжыгъэншэ
Уафэм щIэгъэкъуащ ныщхьэбэ,
Е цы джынхэр бэм ирашрэ - 
ФIэтхэщ Iугъуэр уэнжакъыпэм.

Джэд сымаджэм и уIуэкIэу,
Жыжьэу къуажэм пхъэ щакъутэ.
Ауэ гуэлхэм я гуфIакIэм
Уэс ятесэр пфIощI дакудэ. 

ФэрэкI напэм ныхуэкIуауэ,
Данэпс пIащIэм щыгъэпщкIуауэ,
ЩIылъэр пщащэ нэкIущ, къуэлэну
Уэсым етх плъыфэтх щхьэхынэу.

Розэ хъуам епэм хъыджэбзу,
Хьэуа къабзэр пэкIэ язу,
Уэгум хуоплъэ бабыщ гупхэр.
ЯухакIэщ вэн щIыIубхэм.

ТхылъымпIэпс тепхъуащ жыпIэну
Вагъэр фагъуэщ. Жыг хасэну
БашкIэ тIэ нэхъей, пэ вабдзэ
Къуаргъ пIыщIахэм къалъыхъу хьэдзэ.

Бгъэм ихь ужьэр гум къигъэкIыу
Зы шыдыгу щокIыгъыр губгъуэм,
Пэш гъэмахуэм хуепIэщIэкIыу
Пэр еIуэтыр гущхьэIыгъым.

Уэс къехуэххэр нэкIэ ибжрэ -
Зы джэду къыIусщ щхьэгъубжэм.

Куэдым жаIэфынущ Бахъуэ БетIал 
тхакIуэу, усакIуэу, драматургыу, компо-
зитору, сатирикыу, сурэт щIынри фIы 
дыдэу къехъулIэу зэрыщытар. Апхуэдэуи 
абы уэрэд жиIэрт, мандалинэм, бала-
лайкэм, флейтэм, нэ гъуэщI макъамэ 
Iэмэпсымэхэми еуэрт. А псом къыдэкIуэу 
БетIал ныбжьэгъу  пэжт, цIыху гъуэ-
зэджэт. «Бахъуэ БетIал фцIыхурэ?» жы-
пIэрэ ущIэупщIамэ, «Ахьейми, дауэ ды-
мыцIыхунрэ?» къыбжезыIэхэр куэд ды-
дэ хъурт.

ГушыIэр и Iэпэгъут, спектаклым ар 
хэту къащIамэ, цIыхушхуэ къызэ-
рекIуэлIэнум шэч лъэпкъ къыщIытеп-
хьэн щыIэтэкъым. АпхуэдизкIэ гупгъэ-
дахэти, ар уи гъусэу ущысыныр гухэ-
хъуэт. 

Абы и Iэдакъэм къыщIэкIащ уэрэд 
куэд. Абыхэм ящыщщ «Ленэ дахэкIей», 
«СыхьэтщIыжым и уэрэд» жыхуиIэхэр, 
Бахъсэн къалэм триухуа уэрэдыр, нэ-
гъуэщIхэри. 

Илъэс 20-м къриубыдэм Бахъсэн 
цIыхубэ театрым абы щигъэзэщIащ 
 роль 25-м щIигъу. Апхуэдэхэщ, псалъэм 
и хьэтыркIэ, Сулеймановым и «Алэ-
къейрэ ТIалэкъейрэ» спектаклым хэт 
ТIалэкъей, Мольер и «Хуэмыхъуу 
ягъэIэза»-м хэт Сганорель, Хугаев 
 Георгий и «Си щхьэгъусэм и щхьэгъусэ» 
спектаклым хэт Къазбэч сымэ я рол- 
хэр. 

Апхуэдиз зэфIэкI зыбгъэдэлъа Бахъуэ 
БетIал и цIэр, и лэжьыгъэ куп щIа фIэ-
хэр цIыхухэм я гум къинапхъэщ. 

БЕКЪАЛДЫ Илья.
2005 гъэ. 

Гупгъэдахэ
Гъэм и зэман псори дахэт,
Нэпс щымыжэм зэикI лъахэм. 

ГъащIэм и
бампIэ

Сыхьэлъэщ нобэ мэкъуауэлIу,
Шэмэджым зи бгыр иIуэнтIауэ,
Жеини шхэни сыхуэмылIэу,
Гупсысэми сыкъибгынауэ.

Къыщылъщ къызоплъри тхылъри
сибгъукIэ,

Къалэмри Iэпэм дощхьэхынэ.
Пхуичын къысфIэщIкъым си пкъыр

вибгъукIэ,
Пэш кIуэцIри дэгущ пхъэхэкI

уэзджынэу.

Зы пшынэ жыжьэу къыщоусэ,
Макъамэ хишыр Бахъсэныпсым
ДэпIыщIэ хуэдэщ, е мы си псэр
ЗыхищIэу фIэфI сищIыну гъусэ?

Си шэнтри мывэ къуабэбжьабэу
КIэрыт нэхъей къыр задэ джабэм,
Сохуэх, сытэджми щIэкIкъым си лъэр,
Си пащхьэм фIэкIыу нитIри мыплъэ. 

КъепIэстхъкъым си пкъым зы уз гуэри,
ИтIани щэIум, бауэкIэщIым
Сатхьэкъу, гъущI лъэхъум иIыгъ гъэру,
Къысхуэтыр арщи, гъуэлъ гууэщIу. 

Зыгуэр къызоджэ сыкъигъаскIэу, -

Iэбжьанэм ещхьщ дэуам пхъэ ласкIэ: 
«Сэращ, нэхъыжь, ущIэсымаджэр,
Сытхылът емышу бэр къызэджэу.

ФIэщыгъэу зесхьэрт «ГъащIэ дахэ»,
Си напэ хужьыр зэбгырахри,
ЗэгуапIэжащ си жинтыр нэщIу,
Сахуз лъэгу фIейкIэ нэпс згъэжэщIу!»

Гъэмахуэ
пщыхьэщхьэ

Махуэ псокIэ гъуэгу тетащи дыгъэр,
Ешыкъуауэ къуршым зыкъуедзэж.
ЩIым нэхугъэм хихыжауэ гугъэр,
Пшапэ къакIуэм пIалъэр иретыж. 

Бжэшхуэ Iуахыу къыщIэуам и плъыфэу,
Къуршыпс уэрхэм шхыдэр зэдаIэт, 
ЖыгыуIу бзуми тырихыжкъым пхъафэ,
Тхьэгъэлэджхэм зэращIэкIыр ует. 

Ирикъуху гухэлъ зыIуатэ пщащэу,
Удз гъэгъахэм Iупэр зэхуащIыж.
Жьыбгъэ щIыIэтыIэ гъуэбжэгъуэщыр
Зэм къыкъуож, аргуэру мэбзэхыж.

ЩакIуэ хьэшым игъуэща щомыщу,
Зы псэущхьэ гъуеймкIэ щогурым.
Жьынду пагуэм макъкIэ мэзыр

къещыр,
ПфIощI хужиIэ гъащIэм афэрым. 

Бгъэ итыжкъым уэгум дзыгъуэ ещэу,
Бажэ ущи губгъуэм имытыж.
Ауэ си гур лъагъуныгъэ лъыхъущи, 
Бгъэм къижауэ дэнэкIи пхырож. 

Бахъуэ БетIал и усэхэр

Зыгъэхьэзырар ИСТЭПАН Залинэщ.

Къэбэрдей-Балъкъэр Республикэм ЩэнхабзэмкIэ и 
министерствэм, «КъБР-Медиа» ГКУ-м, КъБР-м и Жур-
налистхэмрэ ТхакIуэхэмрэ я зэгухьэныгъэхэм, «Кабар-
дино-Балкарская правда», «Адыгэ псалъэ», «Заман», 
«Советская молодёжь», «Горянка» республикэ газет-
хэм, «Литературная Кабардино-Балкария», «Iуащхьэ-
махуэ», «Минги Тау»,«Солнышко», «Нур», «Нюр» жур-
налхэм, «Къэбэрдей-Балъкъэр» ВТК-м, «Къэбэрдей-
Балъкъэр» ГТРК-м, «Эльбрус» тхылъ тедзапIэм, 
 «КъБР-Инфо» хъыбарегъащIэ агентствэм я 
лэжьакIуэхэр Тикаевэ ФатIимэ Абдуллэхь и пхъум 
 хуогузавэ и анэ Боттаевэ Розэ Мазир и пхъур дунейм 
зэрехыжам къыхэкIыу.

Краснодар крайм и Архангельскэ станицэм щекIуэкIащ 
зи тхьэкIумэм лажьэ иIэхэм тхэквондомкIэ я урысей-
псо чемпионат. Килограмм 49-м нэс зи хьэлъагъхэм я 
зэпеуэм абы дыщэ медалыр къыщихьащ Сатушы 
 Мадинэ.

ЖЫЛЭ Татьянэ дыжьын медалыр зыIэригъэхьащ. Ар 
щызэуащ килограмм 67-м нэс зи хьэлъагъхэм я деж.

Мадинэрэ Татьянэрэ япэ лъэбакъуэр хуачащ 2021 гъэм 
Японием щекIуэкIыну Сурдолимп Джэгухэм зэрыхэтынум. 
Ахэр егъасэ Ахъмэт Амир. 

ЖЫЛАСЭ Замир.


